
LEHENDAKARITZA, JUSTIZIA ETA BARNE DEPARTAMENTUA
Nafarroako Gobernuak 2009ko lan eskaintza publikoa handitu du: Foruzaingorako 111 lanpostu gehiago jarri dituzte 

Horrela, 2010ean 1.100 foruzain egongo dira
2009ko abuztuak 10, astelehena.  Nafarroako Gobernuak, gaurko bileran, foru dekretu bat onartu du 2009ko lan eskaintza publikoa (LEP) handitzeko: Foruzaingorako 111 lanpostu gehiago jarri dituzte; horietatik 105 berriak dira eta gainerakoak erretiroa hartutakoek utzitakoak. Foruzaingoan sartzeko proben deialdia urte amaieran egingo dute. 
Lehendakaritza, Justizia eta Barne departamentuaren asmoa da neurri horrekin Foruzaingoaren 2005eko Plan Zuzentzaileko aurreikuspenak betetzea. Plan horren arabera, 2010ean 1.100 foruzain egon behar dute eta 2011n 1.200. Foruzain kopuru hori ezinbestekoa da Foru Erkidegoari polizia alorrean dagozkion eskumenak betetzeko eta ez dira sartzen zirkulazioko eskumenak eskuratuz gero beharko diren agente osagarriak. 
Nafarroako Gobernuak martxoan onartu zuen 2009ko LEPa: Foru Administraziorako eta erakunde autonomoetarako 1.189 lanpostu eskaini zituzten. 

Lehen presidenteorde eta Lehendakaritza, Justizia eta Barne kontseilari Javier Caballero Martinezek legealdiaren hasieran aurkeztu zuen Foruzaingorako plangintza, Nafarroako Parlamentuan. LEPeko aurreikuspenak Nafarroako Segurtasun Batzordeak berretsi zituen ekainean, polizia baliabideak garatzeko erabakia medio; Batzordearen bilerako buruak Alfredo Perez Rubalcaba Barne ministroa eta Caballero kontseilaria izan ziren. 
Orain 891 foruzain daude. Ehun hautagai Foruzaingoan sartzeko oinarrizko ikastaroa egiten ari dira eta azaroan beteko dituzte dagozkien lanpostuak. Beraz, 2009ko abenduaren 31n Foruzaingoan 991 langile egongo dira, gehienez. 

Gauzak horrela, 2010eko abenduaren 31n 1.100 foruzain edukitze aldera, Barne Zuzendaritza Nagusiak proposatu du 2009ko LEPen 105 lanpostu gehiago eskaintzea: 105 berri eta 6 erretiroa hartutakoenak. Era horretan, hautagaiak datorren urtearen amaieran sartuko lirateke Foruzaingoan. 
Lanpostu horiek sortzeko gastuak finantzatuko dituzte Nafarroako Gobernuak estatuan egiten duen ekarpena gutxituta, hitzarmen ekonomikoa medio. Lanpostuak funtzionarioentzako dira, C mailakoak. 
2009ko LEP
Nafarroako Gobernuak martxoan onartu zuen 2009ko LEPa: Foru Administraziorako eta erakunde autonomoetarako 1.189 lanpostu eskaini zituzten. Asmoa zen eskaintza horretako eta aurreko eskaintzetako lanpostuak bete ondoren egitura aldetiko behin-behinekotasuna %23tik %8ra jaistea. Hori esan zuten, prentsaurrekoan, lehen presidenteorde eta Lehendakaritza, Justizia eta Barne kontseilari Javier Caballero Martinezek eta Osasun kontseilari Maria Kutz Peironcelyk. 

Eskaini zituzten lanpostuetatik %5 dira %33ko urritasuna edo handiagoa duten pertsonentzat. Lanpostu horietatik %20 izango dira adimen urritasun arina edo neurritsua duten pertsonentzat. 2009ko Aurrekontuen Foru Legean sartutako berritasuna da hori: lehenbizikoz, urritasunak dituzten hautagaiei aukeraketa probetan denbora eta bitartekoak egokitu beharra dagoela erabaki dute. 
2009ko LEPko 1.189 lanpostuei gehitu behar zaizkie Hezkuntzako irakasleentzako 600 lanpostu, abendura aurreratutako deialdikoak. Gainera, aurreko LEPetako 1.827 lanpostu daude bideratuta. Guztira, beraz, Nafarroako Gobernuak 3.616 lanpostu egonkortuko ditu, Foruzaingorako azkeneko horiek kontuan hartu gabe. Alde horretatik, 2009ko LEPa onartu eta deialdia egin bitartean hutsik geratzen diren lanpostuak ere kontatu behar dira. 
Nafarroako Gobernuak, 2008ko abenduaren 31n, 24.075 langile zeuzkan, %64 finkoak (15.445 langile). Langile guztien %13, hau da, 3.130 pertsona, aldi baterako kontratatuta zeuden, honako arrazoiengatik: bajak, baimenak, erreserbak, zerbitzu bereziak, osasun arloko langileen oporrak, e.a. Huts horiek, izan ere, ezin dira langile finkoekin bete. Langileen %23, hau da, 5.500 pertsona, plaza estrukturaletan zeuden, aldi baterako langile gisa. Bideratuta dauden LEPei esker, behin-behinekotasunari 15 puntu kenduko zaizkio eta %8ra jaitsiko da, Nafarroako Gobernuaren aurreikuspenen arabera. 

